
    UNMIK                                                                                                                                           IPVQ                                                            

Institucionet e përkohshme të vetqeverisjes

Privremene institucije samoupravljanja
PROVISIONAL INSTITUTIONS OF SELF-GOVERNMENT
QEVERIA E KOSOVËS/ MINISTRIA E BUJQËSISË, PYLLTARISË DHE ZHVILLIMIT RURAL

VLADA KOSOVA/ MINISTARSTVO POLJOPRIVREDE, ŠUMARSTVA I RURALNOG RAZVOJA

GOVERNMENT OF KOSOVA/MINISTRY OF AGRICULTURE, FORESTRY AND RURAL DEVELOPMENT
Ministri i Ministrisë së Bujqësisë, Pylltarisë dhe Zhvillimit Rural, duke u bazuar në:

Rregulloren e UNMIK-ut Nr. 2001/19 të dt. 13 Shtator 2001 mbi Degën e Ekzekutivit të Institucioneve të Përkohshme të Vetëqeverisjes në Kosovë, neni 1, paragrafi 1.3  pika (d) dhe të Ligjit për Pyjet e Kosovës Nr. 2003/3 të dt. 20 Mars 2003 neni 29, paragrafi  29.6;
Miraton:
UDHËZIM  ADMINISTRATIV  MA - NR. 03/2006
PËR AUTORIZIMET DHE KOMPETENCAT E  INSPEKCIONIT PYJOR DHE PROCEDURAT E NXJERRJES  SË  VENDIMEVE 
Qëllimi
Neni 1

Me këtë Udhëzim Administrativ përcaktohen kompetencat dhe procedurat e nxjerrjes së vendimeve, autorizimet dhe përgjegjësitë e inspektorëve pyjor dhe inspektorëve për gjueti dhe ekoturizëm.
Neni 2
Punët e Inspekcionit Pyjor dhe atij të Gjuetisë, sipas Ligjit për Pyjet e Kosovës, Ligjit për Gjuetinë, këtij Udhëzimi Administrativ, dhe Akteve tjera nën ligjore i kryejnë inspektorët e Pylltarisë dhe të Gjuetisë.

Neni 3

Përveç detyrave dhe autorizimeve të përcaktuara me Ligj, Inspektori i Pylltarisë dhe i Gjuetisë është i autorizuar dhe ka për detyrë që të :
1.
bëj monitorimin, kontrollimin dhe implementimin e planeve menaxhuese afatgjata, planet menaxhuese vjetore, planet dhe programet pyjore të zhvillimit, planet operacionale, planet e reproduktimit biologjik të thjeshtë dhe të zgjeruar të pyjeve, planet e mbrojtjes se pyjeve, si dhe përmbushjen e tyre, librat zyrtare të evidencave dhe dokumente tjera në përdorim;
2.
kërkon që t’i mundësohet për inspektim dhe kontroll i tërë dokumentacioni dhe informatat e nevojshme për mbikëqyrjen inspektuese;
3.
kontrollon të gjitha punët në pyje, objektet, veglat, sharrat si dhe të gjitha vendet ku druri prehët, vendoset, përpunohet, tërhiqet nga pylli ose vihet në qarkullim;
4.
kontrollon dhe përcjellë aplikimin e standardëve nga lëmi i Pylltarisë dhe Gjuetisë;
5.
përkohësisht ndalon prerjet dhe të gjitha punët tjera që nuk janë në pajtueshmëri me Ligjin dhe Aktet tjera nënligjore nga lëmi i Pylltarisë deri në Vendimin përfundimtar të organit kompetent;

6.
kontrollon zgjedhjen dhe damkosjen e trungjeve për prerje;

7.
ndalon mjetet transportuese dhe kontrollon dokumentacionin përcjellës për transportimin e asortimenteve pyjore;

8.
kontrollon kryerjen e të gjitha punëve të parapara me planet menaxhuese afatgjata, planet dhe programet pyjore dhe projekteve të përmbarimit;
9.
në rastet urgjente me të cilat kishte me u shkaktuar dëmi me interes të përgjithshëm, në vend të ngjarjes dhe me Vendim urdhëron ndërprerjen e punës dhe aplikimin e masave për pengimin e dëmit;

10.
përkohësisht konfiskon masën drunore të prerë ilegalisht, dhe të vendosur në qarkullim në mënyrë të kundërligjshme, të produkteve pyjore dytësore si dhe veglave me të cilat janë kryer veprimet e paligjshme;
11.
kontrollon dhe Inspekton marrjen e masave për konstatimin e gjendjes shëndetësore të pyjeve dhe të masave për luftimin e sëmundjeve bimore dhe të dëmtuesve dhe Urdhëron eliminimin e dobësive në aplikimin e masave nëse vërtetohet se  Agjencia Pyjore e Kosovës me Njësit e saja në Pyjet Publike dhe pronaret e pyjeve private nuk ju përmbahen rregullave dhe masave të mbrojtjes së pyjeve;

12.
kontrollon planet e mbrojtjes së pyjeve nga zjarri, zbatimin e masave të përcaktuara dhe urdhëron eliminimin parregullsive;
13.
kontrollon dhe Inspekton aplikimin e masave në mbrojtje të pyjeve dhe tokave pyjore nga uzurpimet dhe shfrytëzimet e kundërligjshme dhe të ndërtimit të objekteve pa leje dhe dokumentacion të nevojshëm;

14.
monitoron dhe Inspekton përdorimin dhe administrimin e tokave pyjore si dhënia me qira, ndërrimi i destinimit, ndërrimi i pronës, gurëthyesit-guroret, ndërtimet etj, në pyje dhe toka pyjore; 
15.
bën mbikëqyrjen Inspektuese për zbatimin e rregullave për prodhimin dhe qarkullimin e farës dhe fidanëve pyjore;

16.
mbikëqyrë dhe Inspekton edhe aplikimin e masave tjera të mbrojtjes së pyjeve, vendosjen dhe mbajtjen e rendit pyjor sipas rregullave ligjore;

17.
mbledhë të dhëna dhe informacione të nevojshme nga persona përgjegjës, dëshmitar, ekspert dhe persona tjerë kur janë të nevojshme për ushtrimin e mbikëqyrjes inspektuese;

18.
fillon dhe udhëheq mbikëqyrjen Inspektuese me detyrë zyrtare si dhe me kërkesë të personave fizik dhe juridik, ndërsa mbi gjendjen e konstatuar, masat e ndërmarra me shkrim e informon edhe paraqitësin e kërkesës dhe 
19.
ushtron fletëparaqitje për vepra penale, dhe bënë kërkesa për fillimin e procedurës për kundërvajtje për shkeljet në Pylltari dhe Gjueti.                       
Neni 4

1.
Inspektori me rastin e mbikëqyrjes inspektuese, në vend të ngjarjes harton procesverbalin mbi gjendjen e konstatuar, sugjerimet dhe masat e marra, ku një (1) kopje i dorëzohet palës që i është bërë Inspektimi. 

2.
Bashkëpunon me organet tjera inspektuese Qendrore dhe me ato Komunale, organet gjyqësore,  SHPK-në, KFOR-in etj.
3.
Ndërmerr veprime dhe masa tjera për të cilat është i autorizuar me Ligj dhe Aktet tjera nënligjore që kanë të bëjnë me pyje dhe toka pyjore.

4.
Inspektoret janë të obliguar në mënyrë të rregullt dhe në afat të caktuar të dorëzojnë informata dhe të raportojnë për të dhënat e nevojshme Ministrinë.

Neni 5
1.
Me rastin e ushtrimit e mbikëqyrjes inspektuese, kur Inspektori konstaton se rregullat nuk janë aplikuar, janë aplikuar pjesërisht ose është vepruar në mënyrë të paligjshme merr vendim me të cilin urdhëron eliminimin e parregullsive të konstatuara dhe afatin për eliminimin e tyre.

2.
Kundër Vendimit të Inspektorit mund të parashtrohet ankesa  në Ministri në afat prej tetë (8) ditësh nga dita e marrjes në dorëzim të tij.

3.
Ankesa e parashtruar në vendimin sipas paragrafit 2, të këtij neni nuk e ndalon ekzekutimin  e vendimit.

4.
Inspektori pyjor i cili ka marrë Vendim dhe organi të cilit i është parashtruar ankesa kanë mundësi, që në bazë të arsyetimit me shkrim të parashtruesit të ankesës, të shtyjnë ekzekutimin e vendimit po qe se vërtetohet se me ekzekutimin e tij mund të shkaktohen dëme të pajustifikueshme, të cilat nuk mund të kompensohen dhe se shtyrja e afatit nuk iu kundërvihet interesave të përgjithshme.

Neni 6
1.
Inspektorët e Pylltarisë dhe të Gjuetisë posedojnë dokumentin zyrtar, kartelën e identifikimit me të cilën dëshmojnë identitetin dhe autorizimin e Inspektorit.

2.
Inspektorët posedojnë rrobat zyrtare me shenja përkatëse të përcaktuara nga Ministria të cilat duhet t’i bartin gjatë ushtrimit të detyrës zyrtare. 
Neni 7
1.       Çdo formë e pengimit ose mos lejimit të ushtrimit të detyrës inspektuese të Inspektorit është kundërvajtje dhe e dënueshme sipas Ligjit në fuqi.

2.     Inspektori në rast të pengimit gjatë ushtrimit të detyrës inspektuese konstaton me procesverbal në vend të ngjarjes dhe informon organet kompetente të Ministrisë.



Neni 8

Shkelja e këtij udhëzimi administrativ, sanksionohet me ndëshkimet e përcaktuara me nenin 36 të Ligjit Nr.2004/29 të datës 14 tetor 2004 për ndryshimet dhe plotësimet e Ligjit Nr.2003/3 për Pyjet e Kosovës.
Hyrja në fuqi

Neni 9
Ky Udhëzim Administrativ hynë në fuqi në ditën e nënshkrimit të tij.
Prishtinë, 03.05.2006    

                                                                                            Zëvendësministri, i Ministrisë                                        së Bujqësisë, Pylltarisë dhe

                                                                                                              Zhvillimit Rural

___________________  

                                                                                                                /Tomë Hajdaraj /    

